
   Հոդված 1. Հայաստանի Հանրապետության 2003 թվականի ապրիլի 18-ի քրեական օրենսգրքի 354-րդ հոդվածը շարադրել հետևյալ խմբագրությամբ.
 «Հոդված 354. Ազատազրկման կամ կալանքի ձևով պատիժը կրելուց խուսափելը

Ազատազրկման կամ կալանքի դատապարտված անձի կողմից պատիժը կրելուց խուսափելը, կամ ազատազրկման դատապարտված անձի կողմից ազատազրկման վայրից կարճաժամկետ մեկնման ժամկետի ավարտից հետո պատիժը կրելուց խուսափելը`


պատժվում է ազատազրկմամբ` առավելագույնը երկու տարի ժամկետով:»:


Հոդված 2. Սույն օրենքն ուժի մեջ է մտնում պաշտոնական հրապարակմանը հաջորդող տասներորդ օրը:
Հ Ի Մ Ն Ա Վ Ո Ր ՈՒ Մ

«Հայաստանի Հանրապետության քրեական օրենսգրքում փոփոխություն կատարելու մասին» օրենքի նախագծի

1. Ընթացիկ իրավիճակը և իրավական ակտի ընդունման անհրաժեշտությունը.
Հայաստանի Հանրապետության քրեական օրենսգիքի 354-րդ հոդվածը պատժելի է համարում միայն կարճաժամկետ մեկնման կամ պատժի հետաձգման ժամկետի ավարտից հետո պատիժը կրելուց խուսափելը, մինչդեռ, օրինակ ազատազրկման դատապարտված անձի կողմից պատիժը կրելուց խուսափելը քրեորեն պատժելի արարք չի համարվում: Ազատազրկման կամ կալանքի ձևով նշանակված պատիժը կրելուց գործնականում հաճախ խուսափում են անձինք, ում նկատմամբ մինչև դատավճռի օրինական ուժի մեջ մտնելն ընտրված է եղել անազատության հետ չկապված խափանման միջոց: Ներկայումս 61 անձանց նկատմամբ հետախուզում է հայտարարվել, սակայն օրենսդրական բացի պատճառով իրավական խնդիրներ են առաջանում նշված կատեգորիայի անձանց միջպետական հետախուզումը կազմակերպելիս: «Հայաստանի Հանրապետության քրեական օրենսգրքում փոփոխություն կատարելու մասին» օրենքի նախագիծը (այսուհետ` նախագիծ) նախապատրաստվել է ՀՀ օրենսդրական բացը կանոնակարգելու նպատակով: 
2. Առաջարկվող կարգավորման բնույթը.
 Ներկայացված նախագծով նախատեսվում է լրացնել Հայաստանի Հանրապետության քրեական օրենսգրքում առկա բացը:
3. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը.
Նախագիծը մշակվել է ՀՀ ոստիկանության ինֆորմացիոն կենտրոնի, իրավաբանական վարչության և քրեական հետախուզության գլխավոր վարչության կողմից:

4. Ակնկալվող արդյունքը.
Օրենքի ընդունման արդյունքում ակնկալվում է Հայաստանի Հանրապետության քրեական օրենսգրքում առկա բացի լրացում և պատիժը կրելուց խուսափող անձանց նկատմամբ քրեական պատասխանատվության անխուսափելիության սկզբունքի ապահովում:

